
Eraikin zaharra
Lehen solairua

Grekomania

Zuloagak Espainiako pintura-tradizioarekiko grina 
erakusten du, Gaztelako paisaia lehorrera irekitzen 
den barnealdeko kardinal baten irudikapenean, 
sabai-leiho hautsi batek argiztatua. Purpuraren 
distirari eta oparotasunari elizgizon gaztea eta, 
agian, Franciscoren aurpegi meharra –artistaren 
ohiko modeloa– kontrajartzen zaizkio, Asisena 
gogorarazten duena; Grekoak maisutasunez 
interpretatzen du azken hori, txundiduraz eta eta 
mistikoki, Alvernia mendiko erretiro-aldian.

Grekoa  
(Doménikos Theotokópoulos) 
1541-1614

Hiru mugarrik markatu zuten margolariaren 
ibilbidea bizitzan eta artean; Kretan jaioa izanik, 
ikonoak pintatzen hasi zen. Veneziako hiritarra 
zenez –Kreta Veneziako Errepublikan zegoen garai 
hartan–, gaztetan Serenissimara joan zen, eta 
han txundituta geratu zen, besteak beste, Tiziano 
eta Tintorettoren koloreekin eta teknikarekin. 
Gero, Erroman, Michelangeloren eta Rafaelen 
manierak eragindako margolariak ezagutu zituen. 
Ikastaldi horren ondoren, Madrilera iritsi zen 1576an 
eta, ondoren, Toledora. Han, bere langintzaren 
gailurrean, enkargurik garrantzitsuenak jaso zituen, 
eta Espainiako artearen sortzailerik originalenetako 
bat bihurtu zen.



Grekoaren kopia
Magdalena penitentea
c. 1640-1660. Olioa oholari itsatsitako mihisean

Kontrarreformak gehien sustatu zituen balioen irudia da Magdalena: 
damuaren bidez lortutako erredentzioa. Irudikatze hau Grekoak gaiari 
eskaini zizkion bertsio ugarietan garatu zituen tipologietako bati dagokio, 
eta Kansas Cityko Nelson-Atkins Museum of Art-en kontserbatuta 
dagoen neurri handiagoko artelanaren egikera berekoa da, zehatz-
mehatz. Ukendu-flaskoa da santua identifikatzen duen ikurra; huntzak, 
berriz, iraunkortasuna sinbolizatzen du, eta burezurrak, penitentzia. 
Norbere baitara biltze-giroko ilunabarrean, xalotasun espiritual ederra 
dario irudiari.

Laureano de Jado jaunaren legatua 1927an



San Frantzisko otoitzean Gurutziltzatuaren aurrean
c. 1585. Olioa mihisean 

Giovanni di Pietro Bernardone, San Frantzisko Asiskoa, ageri zaigu 
hemen estigmatizatu aurreko espiritualtasun intimoko unean, Alvernia 
mendian egin zuen erretiroan. Soineko zakarra gerrian lotzeko hiru 
korapiloak frantziskotarren hiru botoen sinboloak dira: kastitatea, 
pobrezia eta obedientzia. Garezurra penitentziari esker salbatzearen 
irudi da, Kontrarreformaren ideietako bat, alegia. Grekoak gai horren 
bertsio ugari egin zituen, santua hainbat eratara erakutsiz, Toledoko 
komentuek eta fededun aberatsek horrelako irudi ugari eskatzeari 
erantzuteko. Guztietan bikainenetako bat den hau Toledo bertako 
Cuervako Karmeldar Oinutsen komentutik dator.

1940an eskuratua



Ignacio Zuloaga
1870-1945

Prado Museoan Espainiako maisu handiak 
kopiatzen hasi zen. 1889an Erromara joan zen, 
eta Parisera gero, non Henri Gervex eta Eugène 
Carrièrerekin hezi zen. 1905etik aurrera, bere 
obraren erakusketak egin ziren Europako hiri 
ugaritan. AEBetan finkatu zuen bere ibilbidea, New 
Yorkeko Hispanic Societyrako egindako lanei eta 
Lehen Mundu Gerraren osteko birari esker. Paisaiak, 
tipo espainiarrak eta erretratuak margoturik, 
98ko Belaunaldiko kideek abiarazitako Espainia 
sakonaren berrikuspenarekin bat egin zuen haren 
langintzan. XX. mendearen lehen erdiko margolari 
espainiar ospetsuenetako bat izan zen, eta bizitako 
garaian nazioartean ospe handia lortu zuenetako 
bat.



Kardinala
1912. Olioa mihisean 

Artistaren ohiko modelo zen Franciscok aurpegia eskaini zion kardinal 
zakar bati, eta ondoan dauka, kontrapuntu gisa, Grekoa gogorarazten 
duen apaiz gazte bat. Espainiako tradizioari jarraitzen dion agintaritza-
erretratu honetan, Sepúlveda ageri da atzealdean, eta prelatuaren 
aurpegiera garratza ez da janzkera apartaren eta antzerki-konposizio 
landuaren eite berekoa. Zuloagak marrazkilari dohainak dotore baliatu 
zituen, kolorea trebeziaz maneiatuta, eta Riberari ikasitako argi-ilunaren 
tratamendu bikainez. Pintzelkada bustikoa da, zuzena eta ziurra; bat-
batekotasun harrigarria dario

Javier Horn Prado jaunaren dohaintza 1966an

Rosita Gutiérrez andrearen erretratua
c. 1914-1915. Olioa mihisean

Duela gutxi arte amodio-artekari baten erretratutzat hartu izan 
bada ere, Goyaren maja biluziaren irudiko haizemailea lotsarik gabe 
erakusteagatik beharbada, orain gutxi jakin da San Martín jeneral 
argentinarraren biloba dela andre hau, Fernando Gutiérrez de Estrada 
diplomatiko mexikarrarekin ezkondua. Alargun ospetsu hau, Parisko 
gizarteko dama agurgarria, miretsia zen filantropoa zelako eta Lehen 
Mundu Gerran babes-etxeetan eta ospitaleetan egindako lanagatik; 
Frantziako Gobernuaren kondekorazioa eman zioten. Zuloagak 
erretratatzeko zeukan trebetasunaren eta pertsonaien bizi-efektua 
transmititzeko gaitasunaren erakusle da margolan hau.

Herri harpidetzaz eskuratua 1915ean

Errioxako paisaia
c. 1935. Olioa kartoian 

Zuloagaren landa-paisaiak naturara itzultze erromantiko baten 
moduko zerbait dira. Askotan, figuraziorako atzealde gisa erabiltzen 
dira, diskrezioz irudikatuta, horizontearen lerroa behe-behean dela, 
hodei-zeruak margo-azaleraren zati handi bat hartzeko moduan. 
Tonu zilarkara sorta batez eta egileak ohiko ezaugarri duen keinu-
pintzelkada solteko pintura enpastatuz, Errioxako ikuspegi honetan 
orografia malkartsua da protagonista. Baliteke Zuloagak, egin ohi 
zuen bezala, argazki bat hartu izana oinarritzat, eta, ondoren, paisaia 
mihisera eramatea; atmosfera jasotzeari dagokionez, Grekoaren 
oinordekoa da lan hau.

Javier Horn Prado jaunaren dohaintza 1966an

BBKateak 

BBKateak erakusketa-proposamenaren 
helburua da bildumari narratiba berriak 
ematea, museoaren handitze proiektuko 
lanek iraun bitartean. Aldizka eguneratuko den 
aurkezpen-programa dinamiko baten bitartez, 
eraikin zaharreko areto bakoitzak bi artistaren 
eta haien lanen espero gabeko aurrez aurreko 
bat erakutsiko digute; denboran edo/eta jatorri 
kultural edo geografikoan urrunekoak izan 
daitezkeen izenak izango dira; horrela, arteari 
buruzko ikuspegi eraldatzailea eta eraikitzen ari 
dena iradokiko da. Modu horretan, museoaren 
metamorfosia islatuko da etengabe aldatzen 
ari den bilduma batean.

Programa Hamahiru Centaurusera lanak 
abiaraziko du; Sergio Prego artistaren 
eskultura-proiektua da, aretoak hustetik sortua.


